
Dell’AneideCanto iii.





93.





Lo giro a mano manca hai da pigliare,

Tenennove dall’autra allontanate:

Ste doi parte eran’una, mà lo mare,

(Vi quanto fà lo tiempo!) l’hà scrastate.

Chiano chiano la terra a resecare

Venne Nettunno, e ’ntrà de sti dui late,

Uno Seceliano, e l’autro Ausonio,

Trasenno, hà fatto, sparte matremonio.






94.





E ste Cetà da chelle no canale

Sparte de mare: e trovarraje de Scella

A mano ritta lo passo mortale

E l’autro a mano manca de Carella.

Chesta se gliotte co na furia tale

Lo mare, e pò se vommeca da chella

Co tant’impeto ad auto, che portare

Vide guerra a le stelle da lo mare.






95.





Ammasonata Scella a no grottone

Spaparanza la vocca, e co lo shiato

Se tira ogne chiù gruosso galione,

Che resta a chilli scuoglie sfracassato.

Femmena pare da lo capacchione

’Nfì a lo vellico, è pesce spotestato

Da chillo a bascio; hà granfe de rampino,

Ventre de Lupo, e coda de Darfino.






96.





E meglio, figlio mio, si co l’armata

Sempe a la larga te jarraje tenenno,

E Pachino accossì, co na girata

Da lontano jarraje tutto scorrenno,

Cossì scanze sta furia scatenata

Scella, ne siente lo bù bù tremenno,

Che li cane de chesta, e notte, e juorno

Fanno co l’abbajare a lo contuorno

